
10. APOLLO 11 (tutuge)



 Armstrong lan Aldrin ora enggal mudhun. Sawise mangan wareg lan ngaso 6 jam 39 menit, dina Senen 21 Juli 1969 jam 3.57 wektu Amerika, Armstrong wis kelakon mudhun saka LEM kang uga dijenengake Garuda.

 Sadurunge mancik ing rembulan, Armstrong mbukak sawijining tutup ing andha, kang anjalari kamera televisine mlaku, lan 500.000.000 manungsa ing bumi bisa ngetutake pendharatane Armstrong ing rembulan. Mancike ing rembulan nganggo sikil kiwa dhisik, banjur sikil tengen.

 Kang diucapake Armstrong ing mikropun 12 tembung, sing isine uga sejarah pendharatan manungsa sepisan ing rembulan. ”Sejangkah cilik tumraping manungsa nanging jangkah kang gedhe banget tumraping kabeh umat.”




	Sawiji gambar kuduné katon ing pérangan iki.
Yèn kowé bisa njangkepi, deleng Wikisumber:Paugeran gambar lan Pitulung:Nambah gambar kanggo panuntun.



 Armstrong mlaku kanthi ngati-ati, amarga bobote awak entheng banget. Dikandhakake yen dhasare rembulan iku ditutupi bledug lembut banget.

 Tapak sepatune Armstrong dadi tapake wong sing dhisik dhewe ngidak rembulan.

 Sesawangan ing rembulan beda karo ing bumi, nanging uga endah.

 Armstrong njupuk conto-conto watu lan lemah rembulan nganggo cidhuk dawa. Barang-barang mau diwadhahi kothak aluminium.

 Sawatara menit sawise Armstrong, Aldrin uga mudhun, Armstrong banjur mbukak plakat kang ana ing sikile LEM (Garuda)
kang unine : 

 “Ing kene wong-wong saka bumi ngancikake sikile kang sepisanan; Juli 1969. Kita teka kanthi damai atas namane umat manungsa.”

